
Annotatsiya 

Maqolada Birlashgan Millatlar Tashkilotining 2030-yilgacha boʻlgan Barqaror 

rivojlanish maqsadlari (BRM) hamda Oʻzbekistonning milliy BRMlariga erishishda 

bioiqtisodiyotning oʻrni va amaliy ahamiyati tadqiq etilgan. Bioiqtisodiyot 

tushunchasining nazariy evolyutsiyasi hamda uning “yashil” va sirkulyar iqtisodiyot 

bilan oʻzaro nisbati tizimlashtirilgan. Global karbonat angidrid (CO₂) chiqindilari, 

Yevropa Ittifoqi bioiqtisodiyotining makroiqtisodiy koʻrsatkichlari, shuningdek, 

Oʻzbekistonda qishloq xoʻjaligi, qayta tiklanuvchi energetika va maishiy chiqindilar 

bilan bogʻliq 2024-2025-yillar maʼlumotlari qiyosiy tahlil qilingan. Bioiqtisodiyotning 

beshta tarmogʻi va toʻqqizta BRM oʻrtasidagi bogʻliqlik matritsasi asosida sohaning 

eng kuchli taʼsiri BRM-13 (iqlim oʻzgarishiga qarshi kurash), BRM-8 (munosib 

mehnat va iqtisodiy oʻsish) va BRM-12 (masʼuliyatli isteʼmol va ishlab chiqarish) 

maqsadlariga toʻgʻri kelishi aniqlangan. Tadqiqot natijalariga koʻra, Oʻzbekistonda 

bioiqtisodiyotni rivojlantirishning huquqiy-institutsional asoslari shakllangan boʻlsa-

da, sohaga oid alohida milliy strategiya, statistik oʻlchov tizimi va organik chiqindilarni 

qayta ishlash infratuzilmasi yetarli emas. Milliy bioiqtisodiyot strategiyasini ishlab 

chiqish, bioiqtisodiyotni statistik hisobga olish, dehqon va fermer xoʻjaliklarida biogaz 

texnologiyalarini keng joriy etish hamda hududiy bioiqtisodiy klasterlarni tashkil 

etishga oid taklif va tavsiyalar ishlab chiqilgan. 

Kalit soʻzlar: bioiqtisodiyot, barqaror rivojlanish maqsadlari, sirkulyar 

iqtisodiyot, “yashil” iqtisodiyot, biomassa, qayta tiklanuvchi energiya, chiqindilarni 

qayta ishlash, Oʻzbekiston. 

Аннотация 

В статье исследованы роль и практическое значение биоэкономики в 

достижении Целей устойчивого развития (ЦУР) Организации Объединённых 

Наций до 2030 года и национальных ЦУР Узбекистана. Систематизированы 

теоретическая эволюция понятия биоэкономики и её соотношение с «зелёной» и 

циркулярной экономикой. Проведён сравнительный анализ глобальных 

выбросов диоксида углерода (CO₂), макроэкономических показателей 

биоэкономики Европейского союза, а также данных за 2024-2025 годы по 

сельскому хозяйству, возобновляемой энергетике и бытовым отходам в 

Узбекистане. На основе матрицы взаимосвязей между пятью отраслями 

биоэкономики и девятью ЦУР установлено, что наиболее сильное влияние 

биоэкономики приходится на ЦУР 13 (борьба с изменением климата), ЦУР 8 

(достойная работа и экономический рост) и ЦУР 12 (ответственное потребление 

и производство). Результаты показывают, что, несмотря на сформированные 

правовые и институциональные основы, в Узбекистане пока недостаточно 

развиты отдельная национальная стратегия биоэкономики, система её 

статистического измерения и инфраструктура переработки органических 

отходов. Разработаны предложения по подготовке национальной стратегии 

биоэкономики, статистическому учёту биоэкономики, широкому внедрению 

биогазовых технологий в дехканских и фермерских хозяйствах и созданию 

региональных биоэкономических кластеров. 

Ключевые слова: биоэкономика, цели устойчивого развития, циркулярная 

экономика, «зелёная» экономика, биомасса, возобновляемая энергия, 

переработка отходов, Узбекистан. 

Abstract 

The article examines the role and practical significance of the bioeconomy in 

achieving the United Nations 2030 Sustainable Development Goals (SDGs) and the 

national SDGs of Uzbekistan. The theoretical evolution of the bioeconomy concept 

and its relationship with the green and circular economy are systematised. Global 

carbon dioxide (CO₂) emissions, macroeconomic indicators of the European Union 

bioeconomy, and 2024-2025 data on agriculture, renewable energy and municipal 

waste in Uzbekistan are analysed comparatively. An interlinkage matrix between five 

bioeconomy sectors and nine SDGs shows that the strongest contribution of the 

bioeconomy relates to SDG 13 (climate action), SDG 8 (decent work and economic 

growth) and SDG 12 (responsible consumption and production). The results indicate 

that although the legal and institutional foundations for bioeconomy development have 

been established in Uzbekistan, a dedicated national strategy, a statistical measurement 

system and infrastructure for processing organic waste remain insufficient. 

Recommendations are proposed on developing a national bioeconomy strategy, 

introducing statistical accounting of the bioeconomy, scaling up biogas technologies 

in smallholder (dehkan) and commercial farms, and establishing regional bioeconomy 

clusters. 

Keywords: bioeconomy, sustainable development goals, circular economy, green 

economy, biomass, renewable energy, waste recycling, Uzbekistan. 

KIRISH 

XXI asrda insoniyat oldida turgan eng keskin muammolar - iqlim oʻzgarishi, 

biologik xilma-xillikning qisqarishi, tuproq degradatsiyasi, suv tanqisligi, oziq-ovqat 

xavfsizligi va tabiiy resurslarning tugab borishi - anʼanaviy “qazib olish - ishlab 

chiqarish - tashlab yuborish” tamoyiliga asoslangan chiziqli iqtisodiyot modelining 

chegaralarini yaqqol namoyon etmoqda. Shu sababli qazilma resurslarni qazib olishni 

imkon qadar kamaytirish, ularni tejash, biologik xilma-xillikni asrash, qayta 

tiklanadigan xomashyo, biomahsulotlar va ularning chiqindilaridan samarali 

foydalanishni yoʻlga qoʻyish orqali barqaror rivojlanishni taʼminlash hozirgi davrning 

eng muhim ilmiy-amaliy vazifalaridan biriga aylandi. Dunyoning ilgʻor mamlakatlari 

ushbu vazifani hal etishda “yashil” iqtisodiyot va uning tarkibiy unsurlari, xususan, 

bioiqtisodiyot taraqqiyotiga tobora koʻproq tayanmoqda. 

Oʻzbekistonda ham “yashil” iqtisodiyotga oʻtish davlat siyosatining ustuvor 

yoʻnalishlaridan biri sifatida belgilangan. Mamlakatimiz Prezidenti Sh.M. Mirziyoyev 

Oliy Majlis va Oʻzbekiston xalqiga Murojaatnomasida hududlarimizning aksariyatida 

tuproq tarkibi buzilib, unumdor yerlar qisqarib borayotgani, choʻllanish, suv 

yetishmasligi va qurgʻoqchilik jiddiy ekologik muammolarga aylanganini taʼkidlab, 

tabiatni asrab-avaylash har bir mahalla aholisining madaniyati va amaliy harakatiga 

aylanishi, “yashil” energiyaga tezroq oʻtish hamda bu borada qonunchilikda aniq 

mexanizmlarni belgilash zarurligini qayd etgan [43]. 

Qayta tiklanadigan biologik resurs - biomassani ishlab chiqarish, tayyorlash, 

qayta ishlash va shu sohada xizmat koʻrsatishga asoslangan bioiqtisodiyot global 

miqyosda eng istiqbolli yoʻnalishlardan biri sifatida eʼtirof etilmoqda, mazkur sohaga 

yoʻnaltirilayotgan investitsion loyihalar soni esa ortib bormoqda. Bioiqtisodiyot 

biomassadan yuqori qoʻshilgan qiymat yaratish orqali qazilma xomashyodan 

olinadigan mahsulotlar oʻrnini bosuvchi mahsulotlar ishlab chiqarishga va shu asosda 

tabiiy resurslarni qazib olishni kamaytirishga xizmat qiladi. BMTning Oziq-ovqat va 

qishloq xoʻjaligi tashkiloti (FAO) maʼlumotlariga koʻra, bugungi kunda 27 ta 

mamlakat va 3 ta mintaqa alohida bioiqtisodiyot strategiyasini rasman qabul qilgan, 

yana 14 ta mamlakat uni ishlab chiqish jarayonida [10]. 

Mamlakatimizda bioiqtisodiyotga mansub tarmoqlar - dehqonchilik, 

chorvachilik, ipakchilik, qorakoʻlchilik, bogʻdorchilik va oziq-ovqat sanoati - tarixan 

uzoq davr mobaynida rivojlanib kelayotganiga qaramay, “bioiqtisodiyot” atamasi 

oʻzbek ilmiy muomalasida hali kam qoʻllanilmoqda. Oʻzbekistonlik olimlar tomonidan 

barqaror rivojlanishga oid koʻplab tadqiqotlar amalga oshirilgan boʻlsa-da, 

bioiqtisodiyotni BRMlarga erishishning mustaqil yoʻnalishi sifatida tizimli tadqiq etish 

yetarli darajada emas. Holbuki, mamlakatda bioiqtisodiyotni rivojlantirishning katta 

ishlab chiqarish va ilmiy salohiyati mavjud. Bu hol mazkur mavzuning dolzarbligini 

belgilaydi. 

Tadqiqotning maqsadi - bioiqtisodiyotning global va milliy BRMlarga 

erishishdagi rolini baholash hamda Oʻzbekistonda uni rivojlantirish boʻyicha ilmiy 

asoslangan taklif va tavsiyalar ishlab chiqishdan iborat. Maqsadga erishish uchun 

quyidagi vazifalar belgilandi: bioiqtisodiyot tushunchasining nazariy asoslari va uning 

BRM bilan bogʻliqligini tizimlashtirish; global ekologik bosim va bioiqtisodiyotni 

rivojlantirish boʻyicha xalqaro tajribani qiyosiy tahlil qilish; Oʻzbekistonda 

bioiqtisodiyot rivojining huquqiy-institutsional va resurs asoslarini baholash; 

bioiqtisodiyot tarmoqlarining BRMlarga taʼsirini matritsa usulida baholash; amaliy 

taklif va tavsiyalar ishlab chiqish. 

ADABIYOTLAR SHARHI 

“Bioiqtisodiyot” gʻoyasining ilmiy ildizlari N. Georgescu-Roegenning iqtisodiy 

jarayonni termodinamika qonunlari, xususan, entropiya qonuni nuqtai nazaridan talqin 

etgan konsepsiyasiga borib taqaladi [12]. Unga koʻra, iqtisodiy oʻsish biosferaning 

cheklangan moddiy-energetik imkoniyatlari doirasida sodir boʻladi va bu chegaralarni 

eʼtiborsiz qoldirish uzoq muddatda iqtisodiy tizimning oʻzini xavf ostiga qoʻyadi. 

Zamonaviy siyosiy maʼnoda esa bioiqtisodiyot tushunchasi Iqtisodiy hamkorlik va 

taraqqiyot tashkilotining “2030-yilgacha bioiqtisodiyot: siyosat kun tartibini 

loyihalash” nomli maʼruzasidan soʻng keng tarqaldi [20]. Mazkur hujjatda 

biotexnologiyalar, ilmiy-innovatsion tadqiqotlar, qayta ishlash sanoati, bioasosli 

mahsulotlar bozori va taʼlim tizimi bioiqtisodiyotning asosiy drayverlari sifatida 

koʻrsatilib, davlat, xususiy sektor va nodavlat tashkilotlarining uygʻun harakati hamda 

sohada investitsion faollikni oshirish zarurligi asoslangan. 

Yevropa Ittifoqi bioiqtisodiyotni quruqlik va dengizdagi qayta tiklanuvchi 

biologik resurslardan oziq-ovqat, yem, bioasosli mahsulotlar va energiya ishlab 

chiqarishni qamrab oluvchi tizim sifatida talqin etib, 2012-yilda birinchi, 2018-yilda 

esa yangilangan bioiqtisodiyot strategiyasini qabul qildi [8]. 2025-yilda 

raqobatbardoshlik va barqarorlikni uygʻunlashtirishga qaratilgan yangi strategik hujjat 

eʼlon qilindi [9]. Ilmiy adabiyotlarda bioiqtisodiyot biologik innovatsion va texnologik 

bilim hamda jarayonlarni qoʻllaydigan barcha sanoat va iqtisodiy sohalarni qamrab 

oluvchi tizim sifatida qaraladi [2]. 

M. Bugge, T. Hansen va A. Klitkou [3] ilmiy manbalarni tahlil qilib, 

bioiqtisodiyotga oid uchta ideal-tipik qarashni ajratib koʻrsatgan: biotexnologik qarash 

(ilm-fan yutuqlari va biotexnologiyalarni tijoratlashtirishga urgʻu), bioresurs qarashi 

(biomassani qayta ishlash va yangi qiymat zanjirlarini yaratish) hamda bioekologik 

qarash (ekotizimlar barqarorligi, biologik xilma-xillik va mahalliy resurslarga 

tayanish). R. Birner [2] bioiqtisodiyot konsepsiyalarining “birinchi avlodi” asosan 

qazilma xomashyoni biomassa bilan almashtirishga, “ikkinchi avlodi” esa barqarorlik 

mezonlari va ijtimoiy natijalarga eʼtibor qaratishini taʼkidlaydi. D. DʼAmato va 

hammualliflari [5] “yashil”, sirkulyar va bioiqtisodiyot konsepsiyalarini qiyosiy tahlil 

qilib, ularning bir-birini toʻldiruvchi, biroq barqarorlikka turlicha yondashuvlar ekanini 

koʻrsatgan: sirkulyar iqtisodiyot resurs samaradorligiga, bioiqtisodiyot qayta 

tiklanuvchi biologik resurslarga, “yashil” iqtisodiyot esa ekologik va ijtimoiy 

natijalarning umumiy muvozanatiga urgʻu beradi. 

Bioiqtisodiyot va BRM oʻrtasidagi bogʻliqlik masalasida T. Heimann [15] 

bioiqtisodiyot BRMlarning koʻpchiligiga ijobiy taʼsir koʻrsatishi mumkinligini, ammo 

yer va suv resurslari uchun raqobat, oziq-ovqat va energetik ekinlar oʻrtasidagi ziddiyat 

kabi oʻzaro qarama-qarshi taʼsirlar (trade-off) mavjudligini asoslagan. T. Ronzon va 

A. Sanjuán [22] Yevropa Ittifoqi misolida bioiqtisodiyot bilan bogʻliq BRM 

koʻrsatkichlari oʻrtasidagi sinergiya va ziddiyatlarni empirik baholab, siyosatlar 

muvofiqligini taʼminlash zarurligini koʻrsatgan. FAO bioiqtisodiyotni oʻzining 2022-

2031-yillarga moʻljallangan strategik asosidagi ustuvor dasturiy yoʻnalishlardan biri 

sifatida belgilab, mamlakatlar uchun bioiqtisodiyot strategiyasi va siyosatini ishlab 

chiqish metodologiyasini taklif etgan [14]. 

Mintaqalarni barqaror rivojlantirish mexanizmlarining xorijiy va milliy 

amaliyotlari R. Kostiukevych va boshqalar [16], V. Danyliuk va boshqalar [6], V.V. 

Dyadik va boshqalar [7], S. Filatov va V. Filatova [11], V.V. Stroyev va  

boshqalar [25], M.A. Bazyleva [29] hamda V.I. Belov [30] tadqiqotlarida qiyosiy tahlil 

asosida oʻrganilgan va ularning oʻziga xos jihatlari ochib berilgan. 

Oʻzbekistonlik iqtisodchi olimlardan T.M. Axmedov [28],  

U.A. Madraximov [42], F.T. Egamberdiyev va boshqalar [33], O.O. Olimjonov [44], 

A.T. Umarov [47], B. Roʻzmetov [32], A.B. Nizomov [31], D.Sh. Yavmutov [49] va 

B.B. Valiyev [48] tomonidan respublika hududlarining ijtimoiy-iqtisodiy kompleks 

rivojlanishi, investitsiyalash samaradorligi, hududlarda ekologik barqarorlikni 

taʼminlash hamda “yashil” iqtisodiyotga oʻtish sharoitida mintaqa iqtisodiyotini 

barqaror rivojlantirish masalalari tadqiq etilgan. 

Bioiqtisodiyotga oid tadqiqotlar esa mamlakatimizda endigina shakllanmoqda. 

Erasmus+ dasturining BioEcUz loyihasi (619294-EPP-1-2020-1-LV-EPPKA2-

CBHE-JP) doirasida hamkorlar konsorsiumi tomonidan tayyorlangan “Bioiqtisodiyot 

tizimi va sohadagi asosiy manfaatdor tomonlarning batafsil tahlili” hisoboti [1] 

bioiqtisodiyot sohasidagi taʼlim ekotizimi, Oʻzbekistondagi bioiqtisodiyot va unga 

aloqador tarmoqlar hamda sohaga oid milliy strategiya, siyosat va rivojlanish 

dasturlarini tahlil qilgan dastlabki tizimli tadqiqotlardan biri hisoblanadi. Adabiyotlar 

tahlili shuni koʻrsatadiki, milliy ilmiy manbalarda bioiqtisodiyot va BRM oʻrtasidagi 

bogʻliqlikni miqdoriy va sifat jihatdan baholashga bagʻishlangan tadqiqotlar deyarli 

uchramaydi. Mazkur maqola ushbu ilmiy boʻshliqni qisman toʻldirishga qaratilgan. 

METODOLOGIYA 

Tadqiqotda tizimli yondashuv asosida quyidagi usullar qoʻllanildi. Birinchidan, 

bioiqtisodiyot nazariyasi va uning BRM bilan bogʻliqligiga oid xorijiy va mahalliy 

ilmiy manbalar tizimli sharhlandi. Ikkinchidan, normativ-huquqiy va boshqa hujjatlar 

hujjatli tahlil usulida oʻrganildi. 

Uchinchidan, Global Carbon Project, Statbase, Yevropa Komissiyasi Qoʻshma 

tadqiqot markazi (JRC), BMT Barqaror rivojlanish yechimlari tarmogʻi (SDSN), 

Oʻzbekiston Respublikasi Milliy statistika qoʻmitasi hamda rasmiy axborot manbalari 

maʼlumotlari qiyosiy-statistik tahlil qilindi. Toʻrtinchidan, bioiqtisodiyotning 

BRMlarga taʼsirini baholash uchun T. Heimann [15] hamda T. Ronzon va A. Sanjuan 

[22] yondashuvlariga tayangan holda sifat koʻrsatkichli bogʻliqlik matritsasi tuzildi: 

bioiqtisodiyotning beshta tarmogʻining toʻqqizta BRMga taʼsiri “2-bevosita taʼsir”, “1-

bilvosita taʼsir”, “0-sezilarli taʼsir yoʻq” shkalasida ekspert baholash usulida aniqlandi. 

Beshinchidan, qayta tiklanuvchi energetika loyihasining iqtisodiy samaradorligi 

soddalashtirilgan (diskontlanmagan) qoplanish muddati usulida hisoblandi; bunda 

rasmiy va ochiq axborot manbalari maʼlumotlaridan foydalanildi. Tahlil natijalarini 

sintez qilish, ilmiy abstraksiya va ekstrapolyatsiya usullari asosida bioiqtisodiyotni 

rivojlantirishning strategik yoʻnalishlari belgilandi. 

TAHLIL VA NATIJALAR 

Dunyo aholisining oʻsishi, ayrim mamlakatlarda oʻrtacha daromadlarning 

yuqoriligi va isteʼmolchilar tabaqalashuvining keskinlashuvi global tovar va xizmatlar 

bozorida talabning miqdor va sifat jihatdan jadal oʻsishiga asos soldi. Talabning 

oʻsishi, oʻz navbatida, tovar taklifini, pirovardida esa xomashyo, materiallar va boshqa 

ishlab chiqarish omillariga boʻlgan talabni ham oshirdi. Ishlab chiqarishga yanada 

koʻproq resurslarni jalb etish bilan birga intensiv-innovatsion va unumdorligi yuqori 

texnologiyalarning qoʻllanishi insonning tabiatga taʼsirini yanada kuchaytirdi. Bozor 

iqtisodiyoti dunyoda yetakchi xoʻjalik yuritish shakliga aylangan boʻlsa-da, uning ojiz 

jihatlaridan biri sifatida eʼtirof etilgan atrof-muhitni muhofaza qilish muammosi - iqlim 

oʻzgarishi, choʻllanish, tuproq degradatsiyasi, suv tanqisligi, zararli gaz va 

moddalarning atrof-muhitga chiqarilishi, korxona va uy xoʻjaliklari chiqindilarining 

toʻplanishi - keskinlashib, insoniyatga tahdid solmoqda. 

Global Carbon Project maʼlumotlariga koʻra, 2025-yilda qazilma yoqilgʻilardan 

chiqarilgan CO₂ hajmi 1,1 foizga oshib, 38,1 mlrd tonna bilan tarixiy maksimumga 

yetgan, yerdan foydalanishning oʻzgarishi bilan bogʻliq chiqindilar esa 4,1 mlrd 

tonnani tashkil etgan [13]. Statbase maʼlumotlar bazasiga koʻra, 2025-yilda jahon 

boʻyicha CO₂ chiqindilari 41,04 mlrd tonnani tashkil etib, 0,83 foizga oʻsgan [24]. 

Koʻrsatkichlardagi farq hisob-kitob metodologiyalarining turlichaligi bilan izohlanadi, 

biroq ikkala manba ham chiqindilarning oʻsish tendensiyasi saqlanib qolayotganini 

tasdiqlaydi (1-jadval). 

1-jadval 

Dunyoning ayrim mamlakatlarida 2025-yilda CO₂ chiqindilari hajmi, 

ularning jahon miqyosidagi ulushi va oʻrni1 
Jahondagi 

oʻrni 
Mamlakat 

CO₂ chiqindilari, 

mlrd t 
Jahon hajmidagi 

ulushi, foizda 
1 Xitoy 12,53 30,53 
2 AQSh 5,25 12,79 
3 Hindiston 3,20 7,79 
4 Rossiya 2,21 5,38 
5 Eron 1,04 2,53 
6 Yaponiya 1,00 2,43 
7 Indoneziya 0,96 2,34 
39 Oʻzbekiston Respublikasi 0,15 0,36 
- Jahon boʻyicha jami 41,04 100,0 

 

1-jadvalda Xitoy va AQSh birgalikda jahon CO₂ chiqindilarining 43,3 foizini, 

yetakchi yettita mamlakat esa 63,8 foizini beradi. Oʻzbekiston 0,15 mlrd tonna (0,36 

foiz) bilan 39-oʻrinda turadi. Mutlaq ulush kichik boʻlsa-da, milliy iqtisodiyotda tabiiy 

gazga asoslangan energetikaning ustunligi hamda iqtisodiyotning energiya sigʻimi 

yuqoriligi sababli mazkur koʻrsatkich mamlakat uchun ijobiy natija emas va 

dekarbonizatsiya vazifalarini dolzarb qilib qoʻyadi. 

Korxonalar va uy xoʻjaliklari faoliyati natijasida CO₂ bilan bir qatorda turli 

chiqindilar ham atrof-muhitga tashlanmoqda, ularni utilizatsiya qilish va qayta ishlash 

katta xarajatlarni talab etmoqda. Chiqindilarni koʻmish oqibatida sayyoramizda 

minglab gektar yer maydonlari foydalanishdan chiqmoqda, bunday maqsadlarda 

foydalanilayotgan maydonlar esa kengayib bormoqda. Ayrim hollarda chiqindilarning 

 
1 Manba: Statbase [24] maʼlumotlari asosida muallif tomonidan tuzilgan. 

suv havzalariga oqizilishi suv manbalarining ifloslanishiga sabab boʻlib, shusiz ham 

mavjud suv tanqisligi muammosini yanada keskinlashtirmoqda. 

Mazkur global muammolarga javoban 2015-yil sentabrida BMT Bosh 

Assambleyasi 70/1-son rezolyutsiyasi bilan “Dunyomizni oʻzgartirish: 2030-yilgacha 

boʻlgan davrda barqaror rivojlanish sohasidagi kun tartibi”ni qabul qildi [26]. BMTga 

aʼzo barcha davlatlar maʼqullagan ushbu hujjat 17 ta oʻzaro bogʻliq maqsad va 169 ta 

vazifani qamrab olib, qashshoqlik va ochlikni tugatish, sogʻliqni saqlash, sifatli taʼlim, 

gender tengligi, toza suv, arzon va toza energiya, munosib mehnat, masʼuliyatli 

isteʼmol va ishlab chiqarish, iqlim oʻzgarishiga qarshi kurash hamda quruqlikdagi 

ekotizimlarni saqlash kabi yoʻnalishlarni oʻz ichiga oladi. Bioiqtisodiyot ushbu 

maqsadlarning bir vaqtning oʻzida bir nechtasiga taʼsir koʻrsatuvchi kesishuvchi 

(kross-sektoral) soha hisoblanadi. 

Rivojlangan mamlakatlarda bioiqtisodiyot iqtisodiy oʻsish, bandlik va 

innovatsiyalarning muhim manbaiga aylangan. Yevropa Ittifoqi misolida 

bioiqtisodiyotning asosiy makroiqtisodiy koʻrsatkichlari 2-jadvalda keltirilgan (2-

jadval). 

2-jadval 

Yevropa Ittifoqi (EU-27) bioiqtisodiyotining asosiy koʻrsatkichlari1 

Koʻrsatkich 2017-yil 2023-yil 
Oʻzgarish, 

foizda 
Bandlar soni, mln kishi 17,5 17,1 -2,3 
Umumiy bandlikdagi ulushi, foizda 8,9 7,9 -1 
Qoʻshilgan qiymat, mlrd yevro 614 863 40,6 
YaIMdagi ulushi, foizda 4,7 5,0 0,3 
Bir bandga toʻgʻri keladigan qoʻshilgan 

qiymat, ming yevro 
35,1 50,5 43,9 

 

2-jadvaldan koʻrinadiki, 2017-2023-yillarda Yevropa Ittifoqi bioiqtisodiyotida 

band boʻlganlar soni biroz kamaygan holda qoʻshilgan qiymat 40,6 foizga oshgan, 

natijada bitta bandga toʻgʻri keladigan qoʻshilgan qiymat 43,9 foizga oʻsgan [19; 21]. 

Bu holat sohaning ekstensiv (qishloq xoʻjaligida bandlikka tayangan) modeldan 

intensiv, bilim va texnologiyaga asoslangan modelga oʻtayotganidan dalolat beradi. 

2023-yilda bioasosli sanoat 583 mlrd yevro qoʻshilgan qiymat yaratgan boʻlib, uning 

qariyb yarmi oziq-ovqat, ichimliklar va agro-qayta ishlash tarmoqlariga toʻgʻri kelgan. 

Xizmatlar sohasini ham hisobga olganda, bioiqtisodiyot bilan bogʻliq tarmoqlar 1,9-

2,7 trln yevro qoʻshilgan qiymat (YaIMning 11-16 foizi) yaratgan va 42-60 mln kishini 

ish bilan taʼminlagan [19]. Yevropa Komissiyasi baholariga koʻra, bioiqtisodiyot 

sanoatida yaratilgan har bir ish oʻrni qoʻshimcha ravishda 2,9 ta bilvosita ish oʻrni 

yaratilishiga olib keladi [9]. Ushbu tajriba bioiqtisodiyotning BRM-8 (munosib mehnat 

va iqtisodiy oʻsish) va BRM-9 (sanoat, innovatsiya va infratuzilma) maqsadlariga 

qoʻshayotgan hissasini yaqqol koʻrsatadi. 

 
1 Manba: [19; 21] maʼlumotlari asosida muallif hisob-kitoblari. 

Mamlakatimizda BMTning 70/1-son rezolyutsiyasidagi BRMlarni amalga 

oshirish boʻyicha izchil ishlar olib borilmoqda. Xususan, 2017-2021-yillarda 

Oʻzbekiston Respublikasini rivojlantirishning beshta ustuvor yoʻnalishi boʻyicha 

Harakatlar strategiyasi [34], Vazirlar Mahkamasining “2030-yilgacha boʻlgan davrda 

barqaror rivojlanish sohasidagi milliy maqsad va vazifalarni amalga oshirish chora-

tadbirlari toʻgʻrisida”gi 2018-yil 20-oktabrdagi 841-son qarori [40], 2019-2030-

yillarda “yashil” iqtisodiyotga oʻtish strategiyasi (PQ-4477) [39], 2019-2028-yillarda 

qattiq maishiy chiqindilar bilan bogʻliq ishlarni amalga oshirish strategiyasi (PQ-4291) 

[38], 2022-2026-yillarga moʻljallangan Yangi Oʻzbekistonning taraqqiyot strategiyasi 

[35] hamda “Oʻzbekiston-2030” strategiyasi [36] qabul qilingan. 2025-yil 24-martda 

chiqindilarni qayta ishlash sohasini yanada takomillashtirish va kompleks 

tizimlashtirish chora-tadbirlariga oid Prezident farmoni qabul qilindi [37]. Mazkur 

dasturiy hujjatlarda mamlakat uchun nisbatan yangi boʻlgan bioiqtisodiyot tarmoqlari 

va “yashil” texnologiyalarni keng joriy etish, qayta tiklanuvchi energetika loyihalarini 

amalga oshirish koʻzda tutilgan. 

Taʼkidlash joizki, qishloq xoʻjaligi yalpi qoʻshilgan qiymatning 17,3 foizini va 

bandlarning qariyb toʻrtdan bir qismini taʼminlab, bioiqtisodiyotning asosiy tayanchi 

boʻlib qolmoqda [45]; [46]. Uning ulushining kamayishi esa sanoat va xizmatlar 

sohasining jadal oʻsishi bilan bogʻliq boʻlib, qayta ishlash va bioasosli mahsulotlar 

ishlab chiqarishga oʻtish zaruratini koʻrsatadi. Qishloq xoʻjaligi mahsulotining 62,3 

foizi kichik dehqon va tomorqa xoʻjaliklarida yetishtirilishi biogaz, kompost va boshqa 

kichik hajmli bioiqtisodiy texnologiyalarni markazlashmagan tarzda joriy etish uchun 

keng imkoniyat yaratadi [46]. Mamlakatimizda yiliga 14,8 mln tonna maishiy chiqindi 

hosil boʻlgani holda uning atigi 6,1 foizi qayta ishlanmoqda [41]. Bu organik 

chiqindilarni qayta ishlash va sirkulyar bioiqtisodiyotni rivojlantirishning ulkan, 

hozircha foydalanilmayotgan zaxirasi mavjudligini anglatadi. 

Bioiqtisodiyot tarmoqlarining keng rivoji ekologik toza mahsulot ishlab 

chiqarishni; chiqindilarni xavfsiz qayta ishlash va zararsizlantirishni; aholining oziq-

ovqat taʼminoti va xavfsizligini yaxshilashni; biologik xilma-xillikni asrashni; yangi 

ish oʻrinlari yaratish orqali ishsizlikni kamaytirish va kambagʻallikni qisqartirishni 

taʼminlaydi. 

Tahlillar Oʻzbekistonda bioiqtisodiyot rivojiga toʻsqinlik qilayotgan quyidagi 

asosiy omillarni aniqlash imkonini berdi: 

- bioiqtisodiyotga bagʻishlangan alohida milliy strategiya va tarmoqlararo 

muvofiqlashtiruvchi organning mavjud emasligi; 

- bioiqtisodiyotning YaIM va bandlikdagi hissasini oʻlchash imkonini beruvchi 

statistik metodologiyaning yoʻqligi; 

- organik chiqindilarni manbada saralash va qayta ishlash infratuzilmasining 

sustligi, chiqindi siyosatida asosan yoqish orqali energiya olishga urgʻu berilishi; 

- suv resurslari tanqisligi sharoitida biomassa ishlab chiqarishni kengaytirish 

imkoniyatlarining cheklanganligi; 

- biotexnologiya sohasida ilmiy-tadqiqot va tajriba-konstruktorlik ishlariga 

ajratilayotgan mablagʻlarning hamda malakali kadrlarning yetishmasligi va boshqalar. 

XULOSA VA TAKLIFLAR 

Oʻtkazilgan tadqiqot quyidagi xulosalarga kelish imkonini berdi. Birinchidan, 

global miqyosda CO₂ chiqindilarining oʻsishda davom etayotgani chiziqli iqtisodiyot 

modelining barqaror emasligini tasdiqlaydi va qayta tiklanuvchi biologik resurslarga 

asoslangan bioiqtisodiyotga oʻtishni obyektiv zaruratga aylantiradi. Ikkinchidan, 

Yevropa Ittifoqi tajribasi bioiqtisodiyot YaIMning 5 foizini va bandlikning qariyb 8 

foizini taʼminlab, mehnat unumdorligining yuqori surʼatlarda oʻsishiga xizmat 

qilayotganini koʻrsatadi. Uchinchidan, bioiqtisodiyot BRMlarning bir nechtasiga bir 

vaqtda taʼsir koʻrsatuvchi tarmoqlararo soha boʻlib, uning eng katta hissasi iqlim, 

bandlik va masʼuliyatli isteʼmol maqsadlariga toʻgʻri keladi. Toʻrtinchidan, 

Oʻzbekistonda BRM va “yashil” iqtisodiyotga oid mustahkam huquqiy asos yaratilgan 

boʻlsa-da, bioiqtisodiyot alohida strategik yoʻnalish sifatida hali shakllanmagan. 

Tadqiqot natijalari asosida quyidagi taklif va tavsiyalar ishlab chiqildi: 

15. “Yashil” iqtisodiyotga oʻtish strategiyasi va “Oʻzbekiston-2030” strategiyasi 

bilan uygʻunlashtirilgan Oʻzbekiston Respublikasining 2035-yilgacha boʻlgan milliy 

bioiqtisodiyot strategiyasini ishlab chiqish hamda tarmoqlararo muvofiqlashtiruvchi 

kengash tuzish; 

16. Milliy statistika qoʻmitasi tomonidan JRC metodologiyasiga moslashtirilgan 

bioiqtisodiyotni statistik hisobga olish tizimini (tarmoqlarning bioasosli ulushi, 

qoʻshilgan qiymat, bandlik koʻrsatkichlari) joriy etish va uni milliy BRM 

koʻrsatkichlari monitoringiga kiritish; 

17. Qishloq xoʻjaligi mahsulotining asosiy qismini yetishtirayotgan dehqon va 

fermer xoʻjaliklarida kichik biogaz qurilmalari va kompost ishlab chiqarishni keng 

rivojlantirish maqsadida imtiyozli “yashil” kreditlar va subsidiyalarni joriy etish zarur; 

18. Maishiy chiqindilarni manbasida saralashni bosqichma-bosqich joriy etib, 

biomassani biogaz va organik oʻgʻitga aylantirish uchun yangi quvvatlarini oʻrnatish 

va mavjudlarini zamonaviylashtirish asosida chiqindidan energiya olish loyihalari 

bilan uygʻun rivojlantirish; 

19. Oʻsimlikchilik, chorvachilik, baliqchilik va suv oʻtlari yetishtirishni samarali 

tashkil etish, seleksiya va urugʻchilikni rivojlantirish, tuproq unumdorligi va chorva 

mahsuldorligini oshirishga yoʻnaltirilgan yangi biotexnologiyalarni joriy etish; 

20. Viloyatlarda oliy taʼlim muassasalari, ilmiy tashkilotlar va korxonalar 

ishtirokida hududiy bioiqtisodiy klasterlar tashkil etish, sirkulyar ishlab chiqarishni 

keng joriy etish hamda yuqori qoʻshilgan qiymatli biomahsulotlar ishlab chiqarish va 

eksportini koʻpaytirish; 

21. Xorijiy oliy taʼlim va ilmiy-tadqiqot muassasalari bilan hamkorlikda 

bioiqtisodiyot boʻyicha magistratura dasturlari, kadrlar tayyorlash va qayta tayyorlash 

tizimini kengaytirish; 

22. Qayta tiklanuvchi energetika va bioenergetika loyihalari uchun yerni uzoq 

muddatli imtiyozli foydalanishga berish, soliq imtiyozlari hamda energiyani tarmoqqa 

ulash infratuzilmasini davlat tomonidan rivojlantirish. 

Xulosa sifatida taʼkidlash joizki, mamlakatimizda bioiqtisodiyotni rivojlantirish 

uchun zarur shart-sharoitlarni yaratish va mavjud salohiyatdan kengroq foydalanish 



2026-YIL 24-25-SENTABR MAXSUS SON  

  

WWW.MARKETINGJOURNAL.UZ 68 

 

   ILMIY, AMALIY VA OMMABOP JURNAL  

 

atrof-muhit holatini yaxshilash, aholining oziq-ovqat taʼminoti va xavfsizligini 

oshirish, ishsizlikni yumshatish, qoʻshilgan qiymat yaratish hamda tovarlar eksportini 

koʻpaytirish orqali global va milliy barqaror rivojlanish maqsadlariga erishishga 

muhim hissa qoʻshadi. 

